
 April 2019 

Peningkatan pola dan tahap gangguan emosi dalam kalangan pelajar prasiswazah 
semakin meningkat dan membimbangkan. Kajian ini bertujuan memerihal pola dan 
tahap gangguan emosi, ekopsikologi, restorasi dan nilai spiritual. Kajian ini turut 
mengkaji hubungan antara ekopsikologi, restorasi, nilai spiritual dengan setiap 
subkonstruk gangguan emosi iaitu tekanan, keresahan dan kemurungan. Kajian ini 
menguji restorasi dan nilai spiritual sebagai mediator terhadap hubungan antara 
ekopsikologi dengan setiap subkonstruk gangguan emosi. Kajian kuantitatif berbentuk 
deskriptif korelasi yang melibatkan 390 orang pelajar prasiswazah di sebuah universiti 
awam tempatan dengan menggunakan kaedah persampelan rawak mudah. Data yang 
diperolehi melalui soal selidik dianalisis menggunakan statistik deskriptif dan inferesi 
iaitu kaedah analisis Permodelan Persamaan Berstrukrur (SEM) serta pembustrapan 
digunakan untuk menguji lima objektif dan tujuh belas hipotesis kajian yang 
dibangunkan.   

Keputusan kajian mendapati pola dan tahap gangguan emosi dalam kalangan pelajar 
untuk subkonstruk tekanan berada pada tahap sederhana (38.7%), keresahan pada 
tahap sangat teruk (40.5%) dan kemurungan pada tahap normal (42.1%). Manakala 
ekopsikologi pada tahap sederhana, pilihan tahap kualiti restorasi ialah daya tarikan 
dan nilai spiritual berada pada tahap tinggi. Kajian mendapati tidak terdapat hubungan 
signifikan antara ekopsikologi dan setiap subkonstruk tekanan, keresahan dan 
kemurungan. Hasil kajian melaporkan terdapat hubungan signifikan antara 
ekopsikologi dengan restorasi dan nilai spiritual. Manakala, hubungan signifikan 
antara restorasi dengan subkonstruk tekanan. Seterusnya hubungan signifikan antara 
nilai spiritual dengan setiap subkonstruk gangguan emosi iaitu tekanan, keresahan dan 
kemurungan. Ujian pembustrapan untuk mengesahkan kesan tidak langsung mendapati 
restorasi sebagai mediator hubungan antara ekopsikologi dengan subkonstruk 
gangguan emosi iaitu tekanan (β=-0.124, CI= -0.240, -0.005). Manakala, nilai spiritual 

sebagai mediator hubungan antara ekopsikologi dengan subkonstruk gangguan emosi 
iaitu kemurungan (-β =-0.227, CI= -0.453, -0.058). 
 
 
Berdasarkan dapatan kajian mengesahkan restorasi alam semula jadi dan nilai spiritual 
sebagai mediator yang dapat mempengaruhi hubungan ekopsikologi dengan gangguan 
emosi dari dimensi emosi tekanan dan kemurungan dalam bentuk sumber bantuan 
psikologikal, fisiologikal, emosi and spiritualiti. 

April 2019 

Recent studies found that there were increased pattern and level of emotional 
disturbance among undergraduates. The study aims to describe pattern and level of 
emotional disturbance, ecopsychology, restorativeness and spiritual value. This study 
also to identify the relationship between ecopsychology, restorativeness, spiritual 
values with subconstructs of emotional disturbance which are stress, anxiety and 
depression. This study also examined the restorativeness and spiritual values as 
mediators in between relationship of ecopsychology and subcontracts of emotional 
distrubances. This study employed correlational descriptive design which involved 390 
undergraduate students at a local public university using simple random method. The 
data obtained through questionnaires given to the respondents were analyzed using 
descriptive statistics and inferential statistic such as Structural Equation Modeling 
(SEM) analysis and bootstrapping method were used to test five objectives and 
seventeen hypotheses. 
 
 
The results of the study found that the pattern and level of emotional disturbance 
subconstruct stress is at moderate (38.7%), anxiety at very severe (40.5%) dan 
depression is normal (42.1%). Whereas ecopsychology is at moderate level, preferred 
quality restorativeness is fascination and level of spiritual value is at high level. The 
findings show that there is no significant relationship between ecopsyhology with 
subconstructs of stress, anxiety and depression. Additionally, findings showed that 
there is a significant relationship between ecopsychology with restorativeness and 
spiritual values. Whereas, there is significant relationship between restorativeness and 
subconstruct stress. Finding also revealed that there is significant relationship between 
spiritual values with each of subconstructs of emotional disturbance comprising stress, 
anxiety and depression. In the indirect effect, bootstrapping test is used on the 
mediation analysis. The results show that restorativeness act as mediator between 
ecopsychology and emotional disturbances subconstruct namely stress (β=-0.124, CI=-
0.240, -0.005). For spiritual values, act as mediator between relationship of 

ecopsyhology and subconstruct emotional disturbance of depression (-β =-0.227, CI= -
0.453, -0.058).  
 
 
Based on the research result indicated that restorativeness in nature and spiritual values 
are the mediators between ecopsychology and emotional disturbances in subconstructs 
of stress and depression as source of recovery for psychological, physiological, 
emotional and spirituality aid.  

BAB 1 

PENDAHULUAN 

Bab ini membincangkan tentang latar belakang kajian, penyataan masalah, objektif, 
persoalan kajian, hipotesis, kepentingan, definisi, skop dan limitasi kajian. Kesemua 
perkara yang dibincangkan bertujuan memberi gambaran awal tentang kajian yang 
dijalankan.  

1.1 Pengenalan 

Kementerian Pendidikan Malaysia (KPM) telah menilai semula sistem pendidikan 
negara dengan menghasilkan Pelan Pembangunan Pendidikan yang baharu pada 
Oktober 2011. Objektif pelan ini bertujuan mencapai standard pendidikan antarabangsa 
untuk meningkatkan aspirasi negara selain memenuhi harapan ibu bapa serta 
masyarakat dalam mempersiap generasi muda menghadapi zaman moden yang lebih 
mencabar, berteknologi tinggi dan dinamik. Perubahan anjakan ini bermula daripada 
penggubalan Falsafah Pendidikan Kebangsaan tahun 1988 dan penyemakan semula 
pada tahun 1996 bagi melahirkan generasi yang holistik dari segi intelektual, 
kerohanian, emosi dan jasmani: 

Pendidikan di Malaysia adalah suatu usaha berterusan ke arah 
memperkembangkan lagi potensi individu secara menyeluruh dan 
bersepadu untuk mewujudkan insan yang seimbang dan harmonis dari 
segi intelek, rohani, emosi dan jasmani berdasarkan kepercayaan dan 
kepatuhan kepada Tuhan. Usaha ini adalah bagi melahirkan rakyat 
Malaysia yang berilmu pengetahuan, berketerampilan, berakhlak mulia, 
bertanggungjawab, dan berkeupayaan mencapai kesejahteraan diri serta 
memberi sumbangan terhadap keharmonian dan kemakmuran keluarga, 
masyarakat, dan negara (Pelan Pembangunan Pendidikan Malaysia, 
2015 - 2025, hal. 9). 

Sejajar dengan matlamat falsafah tersebut, salah satu faktor yang patut diberi perhatian 
serius ialah faktor kesihatan mental. Ini kerana kesihatan mental sering digambarkan 
sebagai satu kontinum hidup sihat yang bebas dari gangguan emosi dan penyakit 
terutama generasi muda (Skalski & Smith, 2006). Statistik kependudukan melaporkan 
golongan generasi muda berada pada taburan peratusan kumpulan umur tertinggi di 
Malaysia iaitu dalam kategori julat umur 15 - 19 tahun (9.8%) diikuti julat umur 20 – 
24 tahun (9.6%) seperti di Jadual 1.1. Kumpulan terbesar ini sering dikaitkan sebagai 
golongan muda yang sihat, bertenaga, penuh dengan idea-idea kreatif. Oleh itu, 
golongan ini perlu diberi perhatian kerana faktor kesinambungan gunatenaga untuk 
membangunkan negara ke arah lebih maju, kompetitif dan kreatif dalam sektor 
ekonomi, pendidikan, politik dan sosial selepas bergraduat daripada pusat-pusat 

pengajian. Sehubungan dengan itu, faktor kesihatan dan kesejahteraan perlu diberi 
penekanan dan perhatian sewajarnya. 

Jadual 1.1: Taburan Peratusan Penduduk Mengikut Kumpulan Umur, 2011 - 2014 

Kumpulan Umur 
Tahun   

(Peratusan mengikut tahun & kategori umur) 
2011 2012 2013 2014 

0 – 4 8.6 8.5 8.5 8.4 
5 – 9 9.0 8.8 8.6 8.4 
10 – 14 9.2 9.1 9.0 8.9 
15 – 19 9.7 9.5 9.3 9.8 
20 – 24 10.1 10.0 9.9 9.6 
25 – 29 9.8 9.8 9.7 8.8 
30 – 34 7.9 8.2 8.5 6.9 
35 – 39 6.8 6.8 6.8 6.3 
40 – 44 6.3 6.3 6.3 5.7 
45 – 49 5.7 5.7 5.7 5.1 
50 – 54 4.9 4.0 4.1 4.2 
55 – 59 3.8 3.0 3.1 3.2 
60 – 64 3.0 2.1 2.2 2.3 
65 – 70 1.5 1.4 1.4 1.4 
70+ 1.7 1.8 1.9 1.9 
Jumlah 100.0 100.0 100.0 100.0 

(Sumber:  Jabatan Perangkaan Malaysia, 2014) 

Selain daripada laporan kependudukan, statistik di atas juga memberi gambaran tentang 
kos perbelanjaan kesihatan dan perubatan negara. Laporan menunjukkan terdapat 
peningkatan kos daripada RM318 juta (1997) kepada RM917 juta (2006) iaitu 
peningkatan sebanyak 48.5%. Peruntukan kos perubatan ini terus meningkat saban 
tahun (Kementerian Kesihatan Malaysia, 2011). Secara rujukan, laporan statistik 
perubatan di United Kingdom membelanjakan £53.6 bilion untuk kos penyakit mental 
akibat kemerosotan kualiti kehidupan dan penyakit, £1.9 bilion untuk perbelanjaan 
konsultansi doktor dan £1.2 billion untuk ubat-ubatan (Mental Health Foundation, 
2013). Sementara itu, di Amerika Syarikat menganggarkan kos rawatan sebanyak 
US$247 bilion setahun dibelanjakan untuk kesihatan mental, gangguan emosi dan 
masalah tingkah laku (National Research Council, 2009). Bebanan gangguan emosi 
dan fisiologi ini menunjukkan peningkatan perbelanjaan perubatan negara yang 
sepatutnya boleh diagihkan untuk kemudahan-kemudahan lain seperti pembangunan 
pendidikan, ekonomi, sosial dan infastruktur.  

Fakta dan statistik yang dibincangkan di atas jika diperhalusi dengan lebih mendalam 
menunjukkan isu gangguan emosi perlulah ditangani dengan segera dan baik terutama 
dalam kalangan generasi muda. Ini kerana golongan unik dan bertenaga ini 
memerlukan daya tumpuan tinggi dari aspek kognitif, kestabilan emosi dan ketinggian 
nilai spiritual diri dalam menghadapi cabaran pembelajaran sebelum menginjak ke 
dunia pekerjaan yang lebih mencabar. Oleh yang demikian, tanggungjawab ini perlu 
dipikul secara sinergi oleh pelbagai pihak terlibat iaitu kementerian, universiti, sekolah, 
pendidik, ibu bapa, keluarga dan komuniti dalam membantu mencapai kesejahteraan 
psikologi pada tahap yang baik.  

1.2 Latar Belakang Kajian 
 
Belajar di peringkat pengajian tinggi sewajarnya dijadikan satu pengalaman yang 
memberangsangkan dan memberi kejayaan kepada pelajar. Namun begitu, jika para 
pelajar terutama prasiswazah sering mengalami gangguan emosi, maka kehidupan 
menjadi sukar dan cita-cita untuk bergaduat tidak dapat direalisasikan. Oleh itu, para 
pelajar perlu menekankan aspek kesihatan yang baik berasaskan mental, fizikal dan 
kesejahteraan sosial serta bebas dari penyakit (World Health Organization, 2013). 
Beberapa kajian lalu melaporkan kehidupan para pelajar dikatakan sering berdepan 
dengan cabaran dan masalah seperti merancang masa depan, akademik, tugasan, 
peperiksaan, soal hubungan dengan pensyarah dan rakan sebaya serta keupayaan untuk 
berdikari dari aspek kewangan telah banyak menyebabkan timbulnya gangguan emosi 
(El Ansari et al., 2011; Elias, Ping & Abdullah, 2011; Renk & Smith,  2007; 
Richardson et al., 2017; Stallman, 2010).  
 
 
Ekoran daripada cabaran dan masalah tersebut telah memberi kesan serta tindakbalas 
kepada aspek psikologi dan fisiologi para pelajar ketika pengajian di universiti (Elias et 
al., 2011). Pendek kata, ianya memberi impak perubahan dalam diri akibat tekanan 
secara berpanjangan sehingga menyebabkan berlakunya perasaan tidak berdaya, 
pencapaian akademik yang tidak memuaskan dan perasaan rendah diri sehingga 
berlakunya tindakan membunuh diri (Bressler & Bressler, 2007; Puskar & Bernardo, 
2007). Oleh itu, gangguan emosi dilihat memberi kesan secara fizikal, emosi dan 
mental pelajar yang boleh menjejaskan prestasi pembelajaran, tugasan akademik dan 
peperiksaan (Moses et al., 2017). Sebaliknya, kesejahteraan psikologi pada tahap yang 
baik dan positif mempunyai kesan signifikan untuk meningkatkan prestasi (Bowman, 
2010).  
 
 
Satu Laporan Pelan Tindakan Strategik Kebangsaan Pencegahan Bunuh Diri 
(2012−2016) begitu giat dipromosikan dan dibincangkan terutama pada peringkat 
sekolah dan peringkat pengajian tinggi. Tumpuan perbincangan laporan pelan ini 
adalah untuk menangani aspek emosi tekanan yang membawa gejala kemurungan. 
Oleh itu, pelbagai teknik telah disarankan untuk menangani emosi negatif ini. Antara 
teknik yang popular diperkenalkan dalam bentuk rawatan bukan klinikal ialah 
pendedahan terhadap alam semula jadi (Sandifer, Sutton-Grier & Ward, 2015). 
Menurut Ulrich et al., (2004) di dalam kajian terdahulu bertajuk `The Role of the 
Physical Environment in the Hospital of the 21st Century: A once-in-a-Lifetime 
Opportunity’ mendakwa alam semula jadi dapat mengurangkan tekanan akibat 
keletihan minda secara berkesan. 
 
 
Ini selari dengan pembuktian kajian empirikal secara konsisten di timur dan barat 
tentang perkaitan hubungan alam semula jadi seperti di hutan, taman dan landskap 
hijau mempunyai pengaruh dan kesan dengan kesihatan (Abraham, Sommerhalder & 
Abel, 2010; Frumkin, 2003; Frumkin et al., 2017; Kaplan, 2001; Maller et al., 2005; 
Ulrich, 1993). Malah, bukti kukuh daripada kajian lepas turut menyentuh kesan 
pendedahan alam semula jadi telah mendapat tempat dan terus-menerus dikaji dari 
sudut manfaat mengurangkan emosi negatif dari aspek tekanan, keresahan dan 

kemurungan (Beyer et al., 2014; Eko, 2015; Kuo, 2015; Morita et al., 2007; Tsunetsugu 
et al., 2007; Plante et al., 2007; Ulrich, 1991).  
 
 
Sehubungan dengan itu, manfaat kesan pendedahan alam semula yang telah banyak 
dikaji dari aspek pendekatan restorasi yang berpengaruh (Hartig & Staats, 2006; 
Kaplan & Kaplan, 1989; Tyrväinen et al., 2014; White et al., 2013). Restorasi di alam 
semula jadi bertujuan untuk mengurangkan gangguan emosi agar dapat meningkatkan 
mood, memberi ketenangan, memperbaiki kadar tumpuan mental dan sekaligus 
membantu meningkatkan tahap kesejahteraan psikologi (Hartig et al., 2003; Kaplan, 
1985; Karmanov & Hamel, 2008; Peschardt & Stigsdotter, 2013). Pendekatan restorasi 
ini penting agar para pelajar kembali aktif, beremosi positif, membantu meningkatkan 
prestasi mental dan kognitif (Berman, Jonides & Kaplan, 2008). Ini dibuktikan dalam 
kajian Benfield et al., (2015), melaporkan bahawa dengan hanya memandang alam 
semula jadi dan kawasan hijau dari tingkap bilik darjah mampu memberi kesan emosi 
positif dan meningkatkan pembelajaran. Oleh itu, Hartig, Kaiser dan Bowler (2001) 
menegaskan bahawa keperluan restorasi ini adalah sebagai bentuk bantuan “sumber 
psikologikal“ yang mana harus cukup dan seimbang ketika berdepan dengan cabaran 
kehidupan. Jika berlakunya kekurangan sumber psikologikal ini, boleh menyebabkan 
gangguan emosi yang menjejaskan kesihatan dan kesejahteraan.  
 
 
Selain daripada restorasi di alam semula jadi untuk mengurangkan gangguan emosi, 
alam semula jadi turut mengkaitkan tentang persekitaran fizikal, persekitaran sosial dan 
persekitaran spiritual sejak beberapa dekad lagi (Gesler, 1992). Para pengkaji dalam 
bidang ekologi mendapati bahawa wujud hubungan emosi rasa keterikatan yang terjalin 
antara kesejahteraan diri manusia dengan alam semula jadi yang terkandung satu 
bentuk nilai kerohanian atau spiritual  (Baillie, 2003; Fox, 2000; Kaza, 1993; Roszak, 
1992; Roszak, Gomes & Kanner, 1995). Perkara yang sama juga disokong oleh 
Trigwell, Francis dan Bagot (2014) serta Kamitsis dan Francis (2013) yang 
menyatakan alam semula jadi memberi kesan positif yang signifikan terhadap 
kesejahteraan psikologi. Oleh itu, gabungan konsep ekopsikologi dan spiritual 
memainkan peranan penting dalam menjelaskan tentang hubungan antara Tuhan, 
manusia dan alam semula jadi untuk kesejahteraan kesihatan (Bragg, 1996; Roszak, 
1992). Kedua-dua konsep ini perlu diterapkan dalam diri para pelajar agar dapat 
mewujudkan satu hubungan positif bagi mengurangkan emosi tekanan dan 
meningkatkan kesejahteraan kesihatan mental (Labbé & Fobes, 2010; Revbeim, 
Greenberg & Citrome, 2010). Perkara ini mengesahkan betapa pentingnya konsep 
hubungan ekopsikologi, restorasi, nilai spiritual dan emosi manusia dengan alam 
semula jadi.  
 
 
Oleh itu, potensi alam semula jadi di dalam mengurangkan gangguan emosi bersifat 
berbilang dimensi atau konstruk yang dinamik. Ianya berkait rapat dengan aspek-aspek 
biologi, psikologi dan sosial yang berinteraksi secara fizikal, psikologikal, sosio-
budaya dan ekologi untuk mencapai kesejahteraan psikologi (Abraham et al., 2007). 
Sehubungan dengan itu, kepentingan kesihatan secara holistik merangkumi dimensi 
psikologi, fizikal, sosial, intelektual, spiritual dan persekitaran boleh dicapai secara 
optimum melalui pendedahan alam semula jadi (Brymer, Cuddihy & Sharma-Bryner, 
2010; Ewert, Mitten & Overhold, 2014). Manifestasi daripada itu, para pelajar 
memerlukan sokongan agama, persekitaran dan sosial agar diri sentiasa sihat dan 

bertenaga bagi menghindari diri dari gangguan emosi ketika berdepan dengan masalah 
dan cabaran.  
 
 
1.3 Penyataan Masalah 
 
Pola dan tahap gangguan emosi dalam kalangan pelajar terutama prasiswazah 
menunjukkan peningkatan yang signifikan pada peringkat lokal dan global sehingga 
merisaukan ramai pihak (Bayram & Bilgel, 2008; Calvarese, 2015; Craggs, 2012; 
Lunau, 2012; Shamsuddin et al., 2013; Zafirah et al., 2016; Zivin et al., 2009). Menurut 
World Health Organization (2008), isu-isu kesihatan mental dijangka akan meningkat 
sebanyak 15 peratus menjelang tahun 2020. Di Malaysia, Kementerian Kesihatan 
Malaysia (2009) melaporkan pesakit yang mengalami masalah psikologikal adalah 
seramai 400,227 orang, di mana 14.4 peratus adalah golongan muda. Malah, prevalen 
ini semakin meningkat dan menyebabkan penyakit mental yang serius sehingga rasa 
keinginan membunuh diri (Berita Harian, 2016; Laporan Kesihatan dan Morbiditi 
Kebangsaan Tahun, 2011; Laporan Pusat Kementerian, 2009; Utusan Malaysia, 2011).  
 
 
Masalah kesihatan mental yang dinyatakan menjadi semakin parah. Walau 
bagaimanapun ianya tidak dipandang serius terutama para pelajar prasiswazah yang 
menganggap gangguan emosi terutama tekanan boleh diuruskan secara sendirian 
(Down & Eisenbery, 2012). Walhal, kajian-kajian lalu melaporkan gangguan emosi 
membawa kesan psikologi dan fisiologi (Franken, 1994). Antara kesan ialah kelesuan 
mental (Nisbet, Zelenski & Murphy, 2011), kekangan kognitif (Park et al., 2011), fokus 
atau tumpuan (Kaplan & Kaplan, 1989) perasaan marah atau agresif (Kuo, 2001; Park 
et al., 2011). Oleh itu, masalah gangguan emosi secara berterusan dan berpanjangan 
menyebabkan prestasi para pelajar terganggu (Bowman, 2010). Sekaligus, kehadiran 
para pelajar ke kelas menjadi terbantut dan akhirnya menarik diri daripada pengajian 
(Law, 2007).  
 
 
Bagi tujuan mengatasi permasalahan ini, beberapa keputusan kajian lepas 
mencadangkan keperluan mewujudkan kawasan persekitaran kondusif sebagai bantuan 
sumber psikologi agar individu dapat bertindak lebih positif (Hartig et al., 2001). 
Antara cadangan kajian-kajian lepas ialah dengan mengambil peluang manfaat alam 
semula jadi atau kawasan hijau sebagai bantuan psikologikal untuk merestorasikan diri 
agar dapat mengurangkan emosi tekanan (Hartig & Staats, 2006; Kaplan & Kaplan, 
1989). Namun begitu, dapatan terkini mendapati pendedahan alam semula jadi sebagai 
bentuk aktiviti restorasi adalah yang paling kurang digemari jika dibandingkan dengan 
bentuk aktiviti sosial yang lain (Nurul Nabila, 2015). Ini bertentangan dengan dapatan 
kajian empirikal lalu yang menekankan penggunaan persekitaran alam semula jadi bagi 
tujuan meningkatkan kesihatan (Annerstedt & Währborg, 2011).  
 
 
Dewasa kini, isu urbanisasi telah membawa permasalahan yang ketara di dalam 
hubungan dengan alam semula jadi. Tumpuan penduduk di kawasan bandar 
menjadikan individu banyak menghabiskan masa di dalam kawasan tertutup atau 
indoor baik di rumah, di sekolah dan universiti berbanding luangan masa untuk berada 
di luar bagi aktiviti pendedahan alam semula jadi (Maller et al., 2002). Manifestasi 
daripada keadaan ini menyebabkan berlakunya fenomena Gangguan Kekurangan Alam 

Semula Jadi atau Nature-Deficit Disorder yang mana tidak mengambil berat tentang 
kesihatan alam semula jadi (Louv, 2008). Trend urbanisasi ini nampaknya seakan-akan 
memisahkan hubungan emosi manusia dengan alam semula jadi sehingga 
menimbulkan krisis. Hal ini menyebabkan para pengkaji sejak beberapa dekad lalu 
telah sebulat suara merumuskan bahawa jurang pemisahan ini berkemungkinan 
membawa kepada kemerosotan kesihatan mental individu dan harus dikaji terus 
menerus (Canty, 2007; Mayer & Frantz, 2004; Roszak, 1992). 
 
 
Kajian-kajian lepas berkaitan alam semula jadi dengan kesejahteraan psikologi dan 
kesihatan sering bersandarkan kepada Teori Restorasi Penumpuan (Kaplan & Kaplan, 
1989) dan Teori Pemulihan Tekanan (Ulrich et al., 1991). Kedua-dua teori ini banyak 
menekankan aspek bantuan sumber psikologi tanpa mengkaitkan aspek ekopsikologi 
dan nilai spiritual seperti dinyatakan di dalam Teori Ekopsikologi (Roszak, 1992; 
Roszak et al., 1995). Oleh itu, pengkaji menambahbaik dengan menggabungkan teori-
teori ini di dalam memperjelaskan hubungan pemboleh ubah-pemboleh ubah kajian dan 
dalam skop gangguan emosi. Oleh demikian, kajian ini dijalankan untuk mengesahkan 
hubungan di antara pemboleh ubah-pemboleh ubah yang diuji secara empirikal 
berdasarkan model cadangan dengan meletakkan restorasi dan nilai spiritual sebagai 
mediator hubungan antara ekopsikologi dengan gangguan emosi yang masih kurang 
dikaji dan menggabungkan keempat-empat pemboleh ubah ini. 
 
 
1.4 Objektif Kajian 
 
Dalam kajian ini, terdapat lima objektif utama seperti berikut: 
 
1.4.1. Untuk memerihal pola dan tahap gangguan emosi dalam kalangan pelajar 

prasiswazah. 
 
1.4.2 Untuk mengenal pasti tahap ekopsikologi, restorasi dan nilai spiritual dalam 

kalangan pelajar prasiswazah. 
 
1.4.3 Untuk menentukan hubungan antara ekopsikologi terhadap restorasi, nilai 

spiritual dan subkonstruk tekanan, keresahan dan kemurungan (gangguan 
emosi). 

 
1.4.4 Untuk menentukan hubungan antara restorasi dan nilai spiritual terhadap 

subkonstruk tekanan, keresahan dan kemurungan (gangguan emosi). 
 
1.4.5 Untuk menguji restorasi dan nilai spiritual sebagai mediator hubungan antara 

ekopsikologi dengan subkonstruk tekanan, keresahan dan kemurungan 
(gangguan emosi). 

 
 
1.5 Persoalan Kajian 
 
Dalam kajian ini, terdapat dua persoalan kajian seperti berikut: 
 
1.5.1 Apakah pola dan tahap gangguan emosi dalam kalangan pelajar prasiswazah?. 

1.5.2 Apakah tahap ekopsikologi, restorasi dan nilai spiritual dalam kalangan pelajar 
prasiswazah?. 

 
 
1.6 Hipotesis Kajian 
 
Berdasarkan objektif kajian, enam (6) hipotesis utama dicadangkan dan model struktur 
diuji untuk menentukan sama ada terdapat hubungan yang signifikan antara 
ekopsikologi, restorasi, nilai spiritual dan gangguan emosi  (Carrus et al., 2015; Hartig 
et al., 2014; Hipp et al., 2016; Kamitis & Francis, 2013; Kaplan, 1995; Kaplan & 
Kaplan, 1989; Marselle et al., 2016;  Sato & Conner, 2013; Trigwell et al., 2014; Ulrich 
et al., 1991). Berikut adalah hipotesis dan subhipotesis kajian: 
 
 
Pertama, Hipotesis 1 - 5 menguji hubungan antara setiap konstruk yang terdiri daripada 
ekopsikologi sebagai pemboleh ubah tak bersandar, restorasi sebagai mediator pertama 
(MED1), nilai spiritual sebagai mediator kedua (MED2) dan subkonstruk gangguan 
emosi iaitu tekanan, keresahan dan kemurungan sebagai pemboleh ubah bersandar 
berdasarkan model struktur adalah seperti di bawah: 
 
 
H1-a Terdapat hubungan signifikan antara ekopsikologi dengan subkonstruk 

tekanan (gangguan emosi). 
 
H1-b Terdapat hubungan signifikan antara ekopsikologi dengan subkonstruk 

keresahan (gangguan emosi). 
 
H1-c Terdapat hubungan signifikan antara ekopsikologi dengan subkonstruk 

kemurungan (gangguan emosi). 
 
H2-a Terdapat hubungan signifikan antara ekopsikologi dengan restorasi. 
 
H3-a Terdapat hubungan signifikan antara ekopikologi dengan nilai spiritual. 
 
H4-a Terdapat hubungan signifikan antara restorasi dengan subkonstruk tekanan 

(gangguan emosi). 
 
H4-b Terdapat hubungan signifikan antara restorasi dengan subkonstruk keresahan 

(gangguan emosi). 
 
H4-c Terdapat hubungan signifikan antara restorasi dengan subkonstruk 

kemurungan (gangguan emosi). 
 
H5-a Terdapat hubungan signifkan antara nilai spiritual dengan subkonstruk tekanan 

(gangguan emosi). 
 
H5-b Terdapat hubungan signifkan antara nilai spiritual dengan subkonstruk 

keresahan (gangguan emosi). 
 
H5-c Terdapat hubungan signifkan antara nilai spiritual dengan subkonstruk 

kemurungan (gangguan emosi). 

Kedua, hipotesis seterusnya adalah pengujian restorasi (MED1) dan nilai spiritual 
(MED2) sebagai mediator hubungan antara pemboleh ubah tak bersandar dengan 
pemboleh ubah bersandar seperti subhipotesis berikut: 
 
H6-a Restorasi merupakan mediator hubungan antara ekopsikologi dengan 

subkonstruk tekanan (gangguan emosi). 
 
H6-b Restorasi merupakan mediator hubungan antara ekopsikologi dengan 

subkonstruk keresahan (gangguan emosi). 
 
H6-c Restorasi merupakan mediator hubungan antara ekopsikologi dengan 

subkonstruk kemurungan (gangguan emosi). 
 
H6-d Nilai spiritual merupakan mediator hubungan antara ekopsikologi dengan 

subkonstruk tekanan (gangguan emosi). 
 
H6-e Nilai spiritual merupakan mediator hubungan antara ekopsikologi dengan 

subkonstruk keresahan (gangguan emosi). 
 
H6-f Nilai spiritual merupakan mediator hubungan antara ekopsikologi dengan 

subkonstruk kemurungan (gangguan emosi). 
 
 
1.7 Kepentingan Kajian 
 
Kepentingan kajian ini dapat dibahagikan kepada dua iaitu sumbangan dari aspek 
teoritikal dan pratikal. 
 
 
1.7.1 Kepentingan Kajian daripada Aspek Teoritikal 
 
Pelbagai kajian lalu dan semasa banyak memberi tumpuan terhadap faktor-faktor 
penyumbang kepada gangguan emosi seperti aspek demografi dan psikososial terhadap 
prestasi serta pembelajaran para pelajar (Beiter et al., 2015; El Ansari et al., 2011; 
Eisenberg et al., 2007; Schofield  et al., 2016; Shamsuddin et al., 2013). Sehubungan 
dengan itu, untuk memahami sumbangan kajian lebih lanjut terutama dari aspek teori 
dan gangguan emosi, pengkaji telah meneroka hubungan manfaat hubungan alam 
semula jadi dengan membuat perkaitan konsep ekopsikologi dan nilai spiritual yang 
agak kurang diberi perhatian selain faktor restorasi yang banyak dikaji secara meluas.  
 
 
Tambahan pula, kepentingan kajian ini dapat menyumbang kepada kajian semasa 
dengan menggabungkan ekopsikologi, restorasi, nilai spiritual dengan gangguan emosi 
sebagai satu bentuk kerangka model kajian yang berkaitan dengan alam semula jadi. 
Oleh itu, penemuan yang diperoleh dalam kajian ini dapat menyumbang pengetahuan 
baharu kepada soroton literatur sedia ada terutama teori yang berkaitan dengan manfaat 
alam semula jadi dengan gangguan emosi. Selain daripada itu, kajian ini penting untuk 
menguji hubungan alam semula jadi bagi mengurangkan gangguan emosi dari aspek 
tekanan, keresahan dan kemurungan berbanding kesejahteraan psikologi yang banyak 
dikaji. 

Selain itu, kajian-kajian sebelum ini sering menumpukan penggunaan teori restorasi 
iaitu Teori Restorasi Penumpuan (Kaplan & Kaplan, 1989) dan  Teori Pemulihan 
Tekanan (Ulrich et al., 1991) di dalam menjelaskan hubungan alam semula jadi dengan 
gangguan emosi untuk meningkatkan kesejahteraan psikologi. Oleh yang demikian, 
kajian ini turut memberi fokus kepada kepelbagaian unsur teori bagi menerangkan 
tahap emosi negatif gangguan emosi dengan mengkaitkan Teori Ekopsikologi (Roszak, 
1992) iaitu rasa keterikataan emosi dan nilai spiritual dengan menambahkan elemen 
hubungan dengan alam semula jadi. Penyelidikan ini diharap dapat memberi data 
empirikal bagi menyokong kajian-kajian lepas dan dalam usaha mencari kaedah 
mencegah serta menangani gangguan emosi menerusi hubungan dengan alam semula 
jadi di samping merestorasikan diri untuk meningkatkan kesejahteraan psikologi. 
 
 
1.7.2 Kepentingan Kajian daripada Aspek Amalan Praktik 
 
Secara praktik, kajian ini juga dapat membantu para tenaga pengajar dan pendidik di 
pusat pengajian tinggi mahupun di sekolah untuk menyediakan lebih banyak ruang 
hijau yang lebih kondusif. Ini dapat membantu para pelajar dalam mengawal emosi 
negatif melalui konsep alam semula jadi. Secara tidak langsung alam semula jadi yang 
bersifat terapeutik bukan sahaja mengurangkan masalah gangguan emosi yang dihadapi 
sebagai merestorasikan diri. Selain itu, kajian ini boleh dijadikan bahan rujukan kepada 
pakar-pakar terapi membangunkan satu bentuk terapi berbentuk bukan klinikal 
berdasarkan alam semula jadi untuk mengurangkan gangguan emosi. Malah lebih 
daripada itu dengan memperkukuhkan rasa keterikatan diri iaitu hubungan emosi 
dengan alam semula jadi dan mengkaitkan nilai spiritual bukan sahaja untuk 
mengurangkan gangguan emosi tetapi mendekatkan diri kepada Tuhan yang mencipta 
alam semula jadi.  
 
 
Secara keseluruhan, mengambil kira pendedahan alam semula jadi yang berpotensi 
meningkatkan aspek-aspek kognitif, emosi dan spiritual bagi membantu pelajar 
menambahbaik prestasi akademik dan hubungan sosial. Perkara ini selari dengan misi 
dan matlamat Kementerian Pendidikan Malaysia untuk melahirkan generasi holistik 
dari segi intelektual, kerohanian, emosi dan jasmani. Bagi pihak kementerian, kajian ini 
mampu membantu menyediakan satu pendekatan untuk menangani tekanan 
berpanjangan dengan mengesyorkan pembinaan lebih banyak kawasan hijau di sekolah 
atau pusat pengajian tinggi. Selain itu, program-program yang berkaitan dengan rasa 
keterikataan terhadap alam semualajadi dan menjadi asas untuk pembinaan sekolah-
sekolah yang berkonsepkan alam semula jadi di Malaysia.  
 
 
1.8 Definisi Operasi 
 
Terdapat beberapa definisi konseptual dan operasi yang perlu diberi penekanan dalam 
kajian ini. Antara definisi tersebut adalah seperti berikut: 
  
 
1.8.1 Gangguan emosi 
 
Gangguan emosi merujuk kepada perasaan emosi negatif seperti tekanan, keresahan 
dan kemurungan (den Hollander-Gijsman et al., 2012; van Fenema et al., 2012). Emosi 

negatif ini banyak dirujuk dalam kalangan pelajar prasiswazah sarjana muda yang 
berdepan dengan pelbagai cabaran, aktiviti, perubahan dan masalah seperti 
pembelajaran, bebanan tugasan kuliah, menghadiri kelas, projek tahun akhir dan 
masalah sosial. Hal ini secara tidak langsung memberi kesan terhadap ketidakstabilan 
kesejahteraan psikologi. Dalam kajian ini gangguan emosi diakses untuk 
menggambarkan pola dan tahap dari segi emosi tekanan, keresahan dan kemurungan 
dengan menggunakan borang soal selidik Depression, Anxiety & Stress Scale 
(DASS21) (Lovibond dan Lovibond, 1995). 
 
 
1.8.2 Ekopsikologi 
 
Ekopsikologi ialah kajian tentang psikologi manusia dan ekologi berinteraksi dalam 
langkah hubungan yang intim dan mendalam (Roszak, 2001; Roszak, 1992; Roszak et 
al., 1995). Satu hubungan emosi antara individu dengan sifat yang membantu aspek-
aspek psikologi, fisiologi dan emosi kesejahteraan yang merujuk tahap keintiman 
hubungan manusia dengan alam semula jadi.  
 
 
Dalam kajian ini, ekopsikologi merujuk kepada tahap keintiman hubungan emosi 
melalui rasa keterikataan dengan alam semula jadi dalam mengurangkan gangguan 
emosi. Pengukuran tahap hubungan alam semula jadi yang dikatakan semakin 
renggang diukur dengan menggunakan instrumen ekopsikologi yang diubah suai 
mengikut konteks budaya dan nilai masyarakat negara ini (Kamidin, 2011) yang dibina 
asal oleh (St John & McDonald, 2007).  
 
 
1.8.3 Restorasi 
 
Restorasi ialah proses pemulihan diri untuk mengurangkan rasa tekanan bagi melihat 
perubahan positif dalam diri terutama aspek psikologi, emosi dan sistem fisiologi yang 
memberi kesan terhadap tingkah laku (Ulrich et al., 1991). Individu yang mengalami 
gangguan emosi dan menjadikan alam semula jadi yang mempunyai kesan terapeutik 
sebagai tempat untuk merestorasikan diri dari keletihan minda. Di dalam kajian ini, 
tahap restorasi para pelajar dianggap sebagai bantuan sumber psikologi yang 
diperlukan untuk mengurangkan rasa gangguan emosi berdasarkan kecirian pilihan 
kualiti restorasi. Pilihan kualiti restorasi iaitu berjauhan, rasa luas, daya tarikan dan 
keserasian apabila berada di alam semula jadi diakses dengan menggunakan instrumen 
Perceived Restorativeness Scale (Hartig et al., 1997). 
 
 
1.8.4 Nilai Spiritual 
 
Aspek nilai spiritual sering dikaitkan dengan ungkapan, ekspresi dan tindakan 
menyakini kewujudan Tuhan bagi meliputi semua aspek kehidupan manusia dengan 
memberikan makna berdasarkan Tuhan Yang Maha Esa (Kamidin, 2011). Dalam 
kajian ini, aspek agama, kepercayaan tentang kewujudan Tuhan Yang Maha Esa 
berdasarkan iman dan takwa ditekankan dengan merangkumi dimensi pencarian 
spiritual bagi memperolehi kesejahteraan hidup dan kehidupan bermakna. Pengukuran 
tahap nilai spiritual diakses menggunakan borang soal selidik yang diadaptasi dari 
instrumen Hatch (1998) oleh Universiti Putra Malaysia dengan kerjasama Kolej 

Universiti Sains Perubatan, Institut Penyelidikan Pendidikan Tinggi Kebangsaan, 
Cyberjaya (Kamidin, 2011). 
 
 
1.9 Skop Dan Limitasi Kajian 
 
Penyempadanan dapat mengenal pasti had tentang rancangan kajian termasuk faktor 
kemampuan penyelidik untuk mengawal dan cara penyelidik memberi tumpuan 
terhadap kajian (Roberts, 2010). Kajian ini menggunakan reka bentuk kuantitatif untuk 
menyelidik pola dan tahap gangguan emosi dalam kalangan pelajar dan pemboleh ubah 
kajian di dalam mengurangkan emosi negatif yang dialami. Oleh itu, terdapat beberapa 
bentuk limitasi yang perlu diambil kira berdasarkan kajian penyelidikan ini.  
 
 
Kajian ini tidak melibatkan kesemua universiti awam dan swasta seluruh Malaysia 
tetapi hanya membataskan kepada satu universiti awam dengan menggunakan populasi 
mampu tadbir (accessible population). Walaupun sampel unggul atau ideal ialah 
sampel yang merangkumi pelajar universiti di seluruh negara bagi mewakili populasi 
agar dapat memperolehi gambaran lebih jelas tentang gangguan emosi terkini para 
pelajar. Penyelidik menumpukan perhatian di Universiti Putra Malaysia (UPM) sahaja. 
Hal ini menyebabkan keputusan kajian dapat dibuat pengitlakan (generalization) 
terhadap pelajar prasiswazah dalam rangka persampelan sahaja iaitu semester satu 
hingga akhir pada semester pertama tahun 2016/2017.  
 
 
Di awal kajian berkaitan teori dan alam semula jadi banyak dikaitkan dengan 
pengurangan emosi negatif berbentuk tekanan. Namun, trend penyelidikan kini banyak 
beralih kepada emosi positif iaitu pembangunan kesejahteraan psikologi yang pesat 
berkembang. Walaupun begitu, kajian terhadap emosi negatif masih relevan untuk 
menguji hubungan dan kesan alam semula jadi terhadap gangguan emosi yang meliputi 
emosi tekanan, keresahan dan kemurungan yang dikatakan semakin meningkat dalam 
kalangan pelajar pra siswazah. Selain itu, lokasi penyelidikan di UPM mencatat pada 
kedudukan ke-34 ranking terbaik dunia dalam penarafan UI-Greenmetric World 
University Ranking 2016 berdasarkan usaha kelestarian kampus dan pengurusan alam 
sekitarnya. Selain menduduki ranking keempat Asia, kedua di Asia Tenggara dan 
pertama di Malaysia. Ini menunjukkan rasa keterikataan alam semula jadi para pelajar 
terhadap pendedahan meluas persekitaran kampus hijau berbanding pelajar di universiti 
awam yang lain di Malaysia. 
 
 
1.10 Rumusan 
 
Secara umumnya, bab ini membincangkan topik asas tentang topik gangguan emosi. 
Perbincangan mengenai aspek gangguan emosi mendasari panduan kajian ini untuk 
memandu kupasan dan penulisan bab seterusnya. Berdasarkan permasalahan kajian, 
didapati wujudnya keperluan untuk mengkaji pola dan tahap terkini gangguan emosi 
terutama dalam kalangan pelajar di peringkat universiti. Selain itu, mengkaji manfaat 
alam semula jadi untuk mengurangkan gangguan emosi yang boleh menjejaskan proses 
pembelajaran akademik dan pembangunan sosial diri.  

*sila tandakan (√ )

SULIT (mengandungi maklumat di bawah Akta Rahsia Rasmi 

1972) 

  TERHAD (mengandungi maklumat yang dihadkan edaran kepada 

umum oleh organisasi/institusi di mana penyelidikan telah 

dijalankan)     

 AKSES TERBUKA Saya bersetuju tesis/laporan projek ini dibenarkan diakses 

oleh umum  dalam bentuk bercetak atau atas talian. 

Tesis ini akan dibuat permohonan : 

 PATEN Embargo ____________ hingga ___________ 
 (tarikh)         (tarikh) 

Pengesahan oleh: 

____________________ ______________________ 
(Tandatangan Pelajar)  (Tandatangan Pengerusi Jawatankuasa 

Penyeliaan) 
No Kad Pengenalan / No Pasport.: Nama: 

Tarikh :   Tarikh : 

[Nota : Sekiranya tesis/laporan projek ini SULIT atau TERHAD, sila sertakan surat dari organisasi/institusi 

tersebut yang dinyatakan tempoh masa dan sebab bahan adalah sulit atau terhad.] 

Noorlila Ahmad
RESTORASI DAN NILAI SPIRITUAL SEBAGAI MEDIATOR HUBUNGAN ANTARA EKOPSIKOLOGI

DENGAN GANGGUAN EMOSI�

Noorlila Ahmad
NOORLILA AHMAD

Noorlila Ahmad
711117-01-6008

Noorlila Ahmad
22 Julai 2019

Noorlila Ahmad
Prof Dr Samsilah Roslan

